
TORADH NA nIMEACHTAÍ 
ó: Ardrúnaíocht na Comhairle 
An: 11 Nollaig 2017 
chuig: na toscaireachtaí 
Uimh. an doic. 
roimhe seo: 

15311/17 

Ábhar: Poblacht Dhaonlathach an Chongó 
- Conclúidí ón gComhairle (11 Nollaig 2017) 

  

Gheobhaidh na toscaireachtaí, san Iarscríbhinn a ghabhann leis seo, na Conclúidí ón gComhairle 

maidir le Poblacht Dhaonlathach an Chongó, a ghlac an Chomhairle ag an 3587ú gcruinniú dá cuid 

ar an 11 Nollaig 2017. 

 



 

 

15633/17   gor/ODO/lc 2 
IARSCRÍBHINN DG C 1  GA 
 

IARSCRÍBHINN 

 

Conclúidí ón gComhairle maidir le Poblacht Dhaonlathach an Chongó 

1. Trí thoghcháin inchreidte, thrédhearcacha, chuimsitheacha agus shíochánta a thionól, 

ba cheart go bhféadfaí an ghéarchéim pholaitiúil a shárú trí aistriú daonlathach a cheadú i 

bPoblacht Dhaonlathach an Chongó (PDC), i gcomhréir le Bunreacht na tíre lena ndéantar líon 

sainorduithe na huachtaránachta a theorannú, i gcomhréir le comhaontú polaitiúil Saint Sylvestre, le 

forálacha rún 2348 (2017) ó Chomhairle Slándála na Náisiún Aontaithe, agus leis an gcairt 

Afracach um dhaonlathas, um thoghcháin agus um rialachas. 

2. Agus sceideal na dtoghchán fógartha ar an 5 Samhain, cuireann an tAontas i bhfios go láidir 

gurb iad an rialtas, agus ag na hinstitiúidí sin atá freagrach as toghcháin a eagrú, go háirithe an 

Coimisiún Náisiúnta Neamhspleách Toghchán (CENI), is mó atá freagrach as bearta agus as 

gníomhaíochtaí a chur chun feidhme go héifeachtach agus gan mhoill chun a ráthú go n-urramófar 

an sceideal sin, trí phróiseas inchreidte, dlisteanach, comhthoiliúil agus cuimsitheach, i 

gcomhréir le comhaontú polaitiúil Saint Sylvestre. Ag meabhrú di gur iarr Comhairle Slándála 

na Náisiún Aontaithe, in éineacht leis an Aontas Afracach, arís agus arís eile, go bhfoilseofaí 

sceideal toghchán a bheidh inchreidte agus comhthoiliúil, measann an tAontas go bhfuil sé 

ríthábhachtach, go háirithe le haghaidh dhlisteanacht na n-institiúidí atá i bhfeighil an aistrithe, go 

n-áiritheofar go n-urramófar dáta na dtoghchán, is é sin an 23 Nollaig 2018. 

3. Cáineann an tAontas go géar na sáruithe ar chearta an duine mar aon le gníomhaíochtaí an 

chiaptha i gcoinne gníomhaithe polaitiúla an fhreasúra, ionadaithe na meán agus na sochaí sibhialta, 

agus i gcoinne cosantóirí ar chearta an duine freisin. Tá siad ag teacht salach ar phrionsabail an 

daonlathais agus ar urramú na saoirsí bunúsacha a chumhdaítear sa dlí idirnáisiúnta poiblí. Cuireann 

an tAontas i bhfios go láidir gur gá an Bunreacht a urramú agus go bhfuil práinn leis na bearta uile 

maolaithe teannais pholaitiúil dá bhforáiltear i gcomhaontú Saint Sylvestre, a theastaíonn chun na 

coinníollacha do thoghcháin inchreidte, chuimsitheacha a chomhlíonadh, a chur chun feidhme ina 

n-iomláine, an mhuinín idir na gníomhaithe lena mbaineann a athbhunú agus an teannas polaitiúil a 

mhaolú, go háirithe na príosúnaigh pholaitiúla uile a scaoileadh saor, deireadh a chur leis na 

himeachtaí dlí sin nach bhfuil bonn cirt leo, deireadh a chur le dúbláil na bpáirtithe polaitiúla, 

saoirse an phreasa agus athoscailt na meán sin a dúnadh. Iarrann an tAontas freisin go ndéanfaí an 

tsaoirse chomhthionóil agus agóide síochánta a urramú. 

4. Sa chomhthéacs sin, athdhearbhaíonn an tAontas gur mian leis tacú le toghcháin inchreidte, 

chuimsitheacha, i gcomhar leis na gníomhaithe uile i PDC agus lena gcomhpháirtithe, go háirithe na 

Náisiúin Aontaithe, an tAontas Afracach, Comhphobal Forbraíochta Dheisceart na hAfraice 

(SADC), an Chomhdháil Idirnáisiúnta maidir le Réigiúin na Mór-lochanna (ICGLR) agus an 

Eagraíocht Idirnáisiúnta do Dhomhan na Fraincise (OIF). Agus a thacaíocht theicniúil agus 

airgeadais á cur chun feidhme, déanfaidh an tAontas meastóireacht ar na bearta a luaitear san alt 

thuas maidir le comhaontú Saint Sylvestre a chur chun feidhme, ar a bhfuil dlisteanacht an aistrithe 

bunaithe, agus déanfaidh sé meastóireacht freisin ar urramú chearta an duine agus ar athoscailt an 

spáis pholaitiúil, agus ar na bearta is gá chun a áirithiú go mbeidh an próiseas toghcháin 

cuimsitheach agus trédhearcach, go gcuirfear an sceideal nua toghcháin i bhfeidhm go críochnúil, 

go bhfoilseofar buiséad inchreidte agus plean réalaíoch eisíocaíochta, go nglacfar an reachtaíocht 

toghcháin a éilítear agus go mbeidh an rolla toghthóirí iontaofa. Oibreoidh an tAontas i gcomhar 

lena chomhpháirtithe idirnáisiúnta, go háirithe faoi chuimsiú fhoireann chomhpháirteach na 

saineolaithe toghcháin, ar cheart rochtain a bheith aici ar an bhfaisnéis is gá chun a misean leantach 

a chomhlíonadh, ar misean é chun faireachán a dhéanamh ar chur chun feidhme phróiseas na 

dtoghchán, lena gcumhdaítear rannpháirtíocht iomlán na mban freisin. 

5. Tacaíonn an tAontas leis na gníomhaithe eile sa chomhphobal idirnáisiúnta, go háirithe na 

Náisiúin Aontaithe, chun an mhí-úsáid thromchúiseach agus na sáruithe tromchúiseacha ar chearta 

an duine agus ar na saoirsí bunúsacha i bPoblacht Dhaonlathach an Chongó a cháineadh chomh 

maith leis na sáruithe ar an dlí daonnúil idirnáisiúnta, go háirithe in Kasaï. Is cúis mhór imní don 

Aontas i gcónaí an staid slándála in Kasaï, in Tanganyika agus in oirthear Phoblacht Dhaonlathach 

an Chongó, staid atá dulta in olcas, agus a fhágann a lorg féin ar mhná agus ar leanaí go háirithe. 

Meabhraíonn sí gurb iad údaráis an Chongó, agus fórsaí armtha Phoblacht Dhaonlathach an Chongó 

go háirithe, is mó atá freagrach as an daonra a chosaint. Faoi chuimsiú an rúin maidir le Kasaï, a 

glacadh ag an 35ú seisiún de Chomhairle na Náisiún Aontaithe um Chearta an Duine le tacaíocht ó 

údaráis Phoblacht Dhaonlathach an Chongó, leanfaidh an tAontas d'fhaireachán fíordhlúth a 

dhéanamh ar mhisean fhoireann na saineolaithe idirnáisiúnta a bhunaigh Oifig an Ardchoimisinéara 

um Chearta an Duine. Leis an rún sin, geallann PDC, comhalta den Chomhairle um Chearta 

an Duine, rochtain saor gan bhac a thabhairt dóibh ar dhoiciméid, ar chríocha agus ar na daoine lena 

mbaineann, agus a ligean dóibh feidhmiú de réir na gcaighdeán idirnáisiúnta neamhspleáchais agus 

neamhchlaontachta.  

Is díol sásaimh don Aontas tacaíocht na Náisiún Aontaithe do na fiosrúcháin ar dhúnmharú na 

beirte saineolaithe den Chomhairle Slándála a bhásaigh i mí Mhárta 2017, agus leo siúd atá 

freagrach a thabhairt os comhair cúirte. 

6. Is díol sásaimh don Aontas an ról fíorthábhachtach a bhí ag Misean Cobhsúcháin Eagraíocht 

na Náisiún Aontaithe i bPoblacht Dhaonlathach an Chongó (MONUSCO), a d'íoc go daor as an ról 

sin san ionsaí a tharla i dtuaisceart Kiva ar an 7 Nollaig inar maraíodh agus ar gortaíodh cuid mhór 

de bhuíon na Tansáine, d'fhórsaí armtha Chongó, agus de shibhialtaigh. Tacaíonn an tAontas le cur 

chun feidhme Rún 2348 ó Chomhairle Slándála na Náisiún Aontaithe, lena dtacaítear leis an 

athbhreithniú straitéiseach atá ar bun ar MONUSCO, arb é is aidhm leis, go gcuirfí feabhas ar 

shocruithe maidir le cosaint na sibhialtach go háirithe agus go neartófaí a chumas chun tacaíocht 

lóistíochtúil agus cosaint a thabhairt do phróiseas toghchán inchreidte, cuimsitheach. 

7. Is cúis mhór imní don Aontas Eorpach an staid thromchúiseach dhaonnúil atá ann, agus é níos 

measa fós mar gheall ar an ngéarchéim pholaitiúil. Tá thart ar 4,1 milliún duine easáitithe faoi 

láthair i bPoblacht Dhaonlathach an Chongó (PDC), rud a thug ar na Náisiúin Aontaithe an leibhéal 

freagartha éigeandála is airde a fhógairt i PDC. Tá plódú mór dídeanaithe i dtíortha an réigiúin. Ina 

theannta sin, tá 7,7 milliún de mhuintir PDC ag dul i ngleic leis an neamhchinnteacht bhia agus tá 

1,9 milliún leanaí ann atá míchothaithe ar bhonn tromchúiseach. Tacaíonn an tAontas le teacht le 

chéile domhanda anois chun freagairt don staid dhaonnúil sin. Meabhraíonn sí go gcaithfear tús áite 

a thabhairt do na prionsabail dhaonnúla agus go gcaithfear a áirithiú go dtabharfar rochtain ar na 

pobail atá buailte i gcomhthéacs slándála atá ag éirí níos deacra. 

8. I gcomhréir leis na conclúidí ón gComhairle roimhe seo, agus i gcomhréir leis na dearbhuithe 

ó Chomhairle Slándála na Náisiún Aontaithe, meabhraíonn an tAontas do na ceannairí polaitiúla 

agus do bhaill na bhfórsaí slándála, agus do dhaoine dlítheanacha go bhfuil freagracht phearsanta 

acu má dhéantar cearta an duine a shárú go tromchúiseach, má ghríosaítear chun foréigin, má 

ghníomhaítear nó má dhéantar dearbhú lena gcuirfí bac ar chur chun feidhme an chomhaontaithe 

pholaitiúil agus ar eagrú na dtoghchán taobh istigh den sceideal dá bhforáiltear, má chuirtear bac ar 

réiteach comhthoiliúil, síochánta, lena n-urramófaí uaillmhian mhuintir PDC a cuid ionadaithe a 

thoghadh. 

9. Leanfaidh an tAontas de thacaíocht a thabhairt do mhuintir PDC a bhfuil orthu dul i ngleic le 

deacrachtaí tromchúiseacha socheacnamaíocha gach lá. Chun teacht ar réiteach inbhuanaithe ar an 

ngéarchéim reatha eacnamaíoch agus bhuiséadach agus chun forbairt chothrom, chuimsitheach a 

dhéanamh, iarrann an tAontas go gcuirfí tús leis an idirphlé an athuair, ar bhealach struchtúrtha, leis 

na hinstitiúidí idirnáisiúnta airgeadais, agus iarrann sé go gcuirfear feabhas ar an rialachas, go 

háirithe tríd an gcomhrac i gcoinne an éillithe, an sciúrtha airgid agus atreorú na gcistí poiblí, atá 

ina gcúis le teannas sóisialta, eacnamaíoch agus polaitiúil freisin. 

10. Iarrann an tAontas ar ghníomhaithe uile DPC, agus ar údaráis agus institiúidí PDC go 

háirithe, ról cuiditheach a imirt i bpróiseas na dtoghchán agus is díol sásaimh dó tacaíocht na 

gcomhpháirtithe seachtracha i ndáil leis sin. Meabhraíonn sé freisin a thábhachtaí atá ról na sochaí 

sibhialta agus ról na mban go háirithe. Beidh réiteach síochánta ar an ngéarchéim, lena n-urramófar 

meon na comhthola atá le fáil i gcomhaontú polaitiúil Saint Sylvestre agus in uaillmhian mhuintir 

Phoblacht Dhaonlathach an Chongó (PDC) a gcuid ionadaithe féin a thoghadh, beidh an réiteach sin 

ríthábhachtach a mhéid a bhaineann le sainiú a dhéanamh ar chaidreamh PDC leis an Aontas. 

